
* * * 
 
Выпрабавання час настане. 
Як сейбіту перад сяўбой, 
Быць засяроджанай, 

сабой, 
Не падганяй мяне, настаўнік. 
 
Маўчанне пушчаў і азёр 
Тужэй заціснуты ў далоні. 
I нервы сцішвае азон. 
I перадумана даволі. 
 
Апошні крок, нага, 

ступі. 
Груз нерашучасці — 

з плячэй. 
Усё далейшае 

лягчэй. 
Рывок у сонечны блакіт! 
У шлях — 

кароткі ці даўгі — 
Хутчэй! 
Не замінаць другім! 

* * * 
 
Блізкі лес — зялёны, 
А далёкі — сіні, 
Прыцягальнай сілы. 
Вырастаюць крылы: 
Хочацца ў далёкі, 
Быццам бы ён зблізку 
Не такі ж зялёны... 



* * * 
 
— Хочаш, вымыю кашулю, адзінокі хлопец? 
Станеш франтам і забудзеш усялякі клопат. 
Покуль сохне ды беліцца кашуля, 
Хлопец горкую гарэліцу каштуе. 
— Хіба цяжка кашулю мне выпраць? 
— Хіба лёгка дзяўчыну мне выбраць? 
— Я і гузік на месца прышыю. 
Як каўнерык прыляжа на шыю, 
У рукавах сагрэюцца рукі, 
Пажвавеюць у няўдалага рухі. 
Пойдзе ён па святочнай нядзелі 
Прытуляць да кашулі гэтай дзевак. 
Ім на вушка шаптаць словы мілыя... 
 
Дапраўды, за так кашулю мыла я. 

* * * 
 
Нёман — сцяжына спешная, 
Лёгка ступае пожнямі. 
Нёман — слязіна першая, 
Першая і апошняя. 
 
Долі сівой не тоячы, 
Дуб памірае стоячы, 
Вее спакой на бровы 
Вецер з тваёй дубровы. 
 
Хай цеплаход да прыстані 
Хлопцаў на хвалях гойдае! 
Нёман — сумленне чыстае, 
Імя народа гордае. 
 
Злева цябе і справа 
Славу стварае справа. 
Песню з я м л я пяе. 
Ты напаіў яе. 



* * * 
 
Сіняя-сіняя пушча. 
Крылле раскінула птушка. 
Сыч 

то смяецца, то стогне, 
Гледзячы ў чыстыя тоні 
Жоўта-зялёнай рачулі. 
Вы гэта бачылі? 
Чулі, 
Добрыя людзі? 
Бусел клякоча з бусліхай, 
Радзіцца: 

«Расці без ліха — 
Будзем». 

Рэкі 

 
З парога роднага дома 
Рэчкай Гаўяй цяку ў Нёман. 
Звітыя з ім у адну вяроўку, 
Прадоўжым вандроўку. 
Што з вадой сплыло, ці прыпомнім мы... 
У якім ні кіпелі полымі! 
Хто прыдумаў нам імёны — 
Вораг ці сябра верны? 
Жывім свой ствол зялёны, 
Чуткія нервы 
Істоты жывой — Беларусі... 
 
Прыцісну да скроні русай 
Твой бераг мурожны, Гаўя, — 
Чую голас... 
Гэта здзічэлы прадзед 
Нож усадзіць 
Між лапатак суседа 
За душны ахапак сена, 
Што прыдзяліла Гаўя. 
Бераг плыве пад нагамі. 
Чалавек распластаўся на выспе. 
Мурог суніцамі выспеў... 
 
Векам пазней прысела — 
Статак пасецца. 
Майстра на штукі, хлопчык 
З віхорыкам светларусым 



Коўзкі бераг нагамі топча — 
Гаўя мяняе русла. 
 
У Гаўі палошчуць крылцы 
Гускі з вёскі Залейкі. 
З вуліцы вёскі Залейкі 
Чуецца спеў жалейкі. 
Вуліца ў вёсцы — Гаўя 
Зыбаецца пад нагамі. 
— Падвязі мяне ў чаўне, 
Толькі не 
Акуні. 
Карагод каля варот 
Водзяць хлопцы-акуні. 
Цёткі-плоткі 
Не пускаюць з губы плёткі. 
П'юць гарэліцу лянівыя ліні. 
 
У даліне пахне сена. 
На далоні маці-мачыхі сонца села. 
Светлы месячык над вадой 
Марудна п'е сырадой. 
Ад пены малочныя вусы. 
Ячмень натапырыў вушы. 
— Ох-х! — 
Баравік пралупіў мох. 
Прыхапіўшы ў руку муражынку, 
Жанчына гоніць сцяжынку. 
Вяртаецца перад ноччу 
У вулей пчала з медазбору. 

Грамы, як каты, вуркочуць 
На вуха бору. 
 
Плешчуцца поўныя рэкі — 
Дзяцінства арэлі. 
 
Загарэлай, спрацаванай, босай, 
Тут мне думаецца найчысцей, 
Дзе драчы-падлёткі у пракосы 
Шыляцца ад крыкуноў-дзяцей. 
 
Дзе, збудзіўшы сонца на дасвецці, 
Промні ў Нёмане казулі п'юць. 
Дзе жанчыны, як малыя дзеці, 
Адначасна плачуць і пяюць. 



* * * 
 
Зрабі мне маленькую ласку: 
Прабай пра мяне казку. 
Уяві мяне ў казцы 

чароўнай 
Купалавай Бандароўнай. 
Мне трэба, каб ты пахваліў. 
Трэба, каб ты паквяліў. 
Пачаў: 
— Не касі вачыма 
Капрызнай адной жанчыны 
(Вось-вось заплакаць збяруся...) 
Знаёмай маёй з Беларусі, 
Што бровы, бы крылы чайкі,— 
Старадаўняй маёй крывічанкі. 

* * *  

 
Хіба мне сніцца? 
...Цвітуць суніцы. 
I чэша плечы 
Сваёй карою 
Сасна карове. 
I кветка мая 
Даверна пахне. 
Хто сэрца мае, 
Той шчасця прагне... 
Захочаш — ласку 
Ў прыполе гушкай, 
Мядзведзю казку 
Шапчы на вушка... 



* * * 
 
Закіпела бульба ў чыгуне. 
Хай пабулькае крыху, ачахне. 
Прывязі па жытнім моры на чаўне 
Дзве планеты дабраты ў вачах мне. 
Будзе віцца песня жаўрука. 
Абарвецца у зацвіўшай бульбе. 
У тваіх чалавечных руках 
Я здзяцінею, нібы бабулька... 

* * * 
 
Багі маіх сцяжынак босых 
Даўно не ходзяць па нябёсах. 
Жывуць і грэшаць так, 

як людзі 
I іншых у мяне не будзе. 
Люблю смяротных іх, 

людзей, 
Хоць бачу і х цяпер радзей, 
Хоць не сляпы ў мяне давер 
Да іх, 

як некалі, даўней. 
Я ім патрэбная сама. 
Служу ім верай недарма: 
Людскою шчырасцю багата, — 
Ёсць лепшая на свеце плата? 
І х нечаму вучу, 
Ім раю, 
Прад і х бяссіллем заміраю, 
Памылкі тыя ж паўтараю. 
Расчаравана ў іх? 
Ого! 
Сябры вышэй за ўсіх багоў. 



Знітаванасць 

 
Булькне крыніца 

на дне ручаіны вузкай, 
Глядзіш — яна звонкай ракою 

ўжо звоніць мацней... 
Скажаш, што бачыў такія ж 

на землях літоўскіх ці рускіх? 
Толькі не тыя пояць штодзённа мяне. 
Лепшых няма на зямлі гаючых лекаў, 
Чым водар хваёвы каля ручая. 
Няма на планеце зімаў, вёснаў і летаў 
Мякчэй і пяшчотней, 

чым ты, Беларусь мая! 
Што б я адкрыла без гэтага зорнага неба, 
Вынайшла людзям ці іншыя — мне? 
Што б я змагла без бабулькінай казкі, 

без роднага хлеба 
Ці без жаўны, 

што жар-птушкай 
гарыць на сасне? 

Чорных паданняў 
аб роднай зямлі не кажыце: 

Скарбаў — скарбонцы, 
бязмежжа — дабру. 

Вечна свяці перапёлцы, 
блакітны агеньчык у жыце! 

Плач над ракою, 
адзіная ўдоўка-вярба, 

у любую пару... 

* * *  
 
— Добрыя людзі, пусціце пагрэцца... 
Цішы няма дзе падзецца. 
Стыне на ганку да ранку. 
У сэрцы ні кроплі надзеі 
Вытрымаць голай і босай, 
А ў хаце гром і маланка: 
Адно непадзельнае дзеляць — 
Hябёсы. 
Ціша — трэці лішні. 



* * * 
 
Чаго ж вы, госці, памоўклі? 
Ці ў гарэлцы языкі памоклі? 
Ці калом стаў у горле пірог? 
Ці такі ўжо высокі парог? 

* * *  

 
Ускінуўшы рукі, як ветразі, 
Паплыву па засмяглым абшары 
Насустрач сварлівай, няветлівай, 
Плаксівай марудзіне-хмары. 
 
Палье як з вядра. Яліна 
Шурпатай карой абдыме. 
Зацягне ў дрымоту смаліную. 
Хай д о ж д ж вакол елкі дыбае! 
 
Скачу па зямлі волкай, 
Вярчу, як скакалкай, вясёлкай, 
Закіну яе на вольху, 
Пад душам халодным войкну. 
 
Накрыўшыся свежай даллю, 
Шчасліва ў стагах замру. 
Праз сон жураўлю загадаю: 
«Хмаркай завесь зару». 



* * * 
 
Між намі падзел зямнога? 
Аб гэтым няма размовы! 
Табе па калені мора, 
А мне і ў рацэ замнога. 

* * * 
 
Высокую ноту бяру я: 
Ісціна мной кіруе, 
Выводзіць да бойкіх дарог. 
Слухае толькі дабро. 
Зло цішыню — пад замок, 
Каб голас мой з крыку замоўк. 
Са злом шукаю расплаты. 
Пакуль набяруся духу, 
Прыходзяць дзёрзкія думкі, 
Стройныя, як салдаты. 



* * * 
 
Сакавік захлюпаў на дарозе, 
На грудку пад соснамі падсох. 
Булькнуў сок крыніцай у бярозе. 
Захадзіў у скронях дзіўны сок... 
 
Круціцца планета, 
Круціцца планета, 
Хмельная ад сонца галава. 
Скептьгк мовіў: 
— Дзіўная кабета! 
Што згубіла ты на паплавах? 
Грэе ў вуснах кволенькую рунь, 
Прыручае жаўранка да рук... 
Сон-траву сустрэла: 

«Добры дзень!» 
Як жывое, туліць да грудзей... 

* * *  
 
Хмурае вока расплюшчыў 
Зубр, зарыкаў у пушчы. 
Ранак вітае здаля 
Рыкам світальным зямля, 
Яркая, чыстая, росная, 
У кожным далочку розная. 
На рык абудзіліся хаты. 
Рытм выбіваюць салдаты. 
Нехта, нябачны, ў эфіры 
На цябе настройвае ловы. 
Мая сяброўка з Сібіры 
Твае адкрывае словы. 
Шчасце — цябе берагчы, 
У крыўду ліхім не даваць, 
Недасыпаць уначы, 
Дзетак табе гадаваць. 



* * * 
 
Жыць не магу іначай. 
Лягчэй мне, 

як я плачу, 
Чым як смяюся. 

Балазе 
Тады сумленне не грызе 
За ўсе пакуты свету. 
Даруйце слабасць гэту. 
Ці маю права я на смех, 
Калі не ўвесь смяецца 

свет? 

* * *  
 
Не мары ты мяне зморам, 
Адпусці сініцу за мора. 
Пакуль тут вятры, слота, - 
Птушцы палётаць ахвота. 
Хоць адзін разок залячу я 
Туды, дзе вясна вячуе, 
Туды, дзе сонца начуе. 
Тугу па далях залячу я... 



* * * 
 
Падымацца санліўцы былой 

шчэ промень не бліснуў. 
Меней дбаць аб уласнай выгодзе, 

больш аб родным і блізкім. 
Верыць: 

не толькі сама ты 
можаш быць спраўнай і дужай. 

Над вясёлай бяседай 
узвысіць ціхую дружбу. 

Упэўніцца: 
усё не адолець. 

Ды самае вартае выбраць. 
Не спяшацца, не пнуцца — 

час гэтым выйграць. 
Раўней, свабодней рух, 

хоць столькі ж калдобін гразкіх. 
Без пахвальбы гарачкавай 

несці свае абавязкі. 

* * *  
 
Я свае бяссонныя ночы 
З кута ў кут перакрочу. 
Без святла, без агню 
Пераверу, 
Перамеру 
Мерку жыцця не адну. 
Сяброўцы параджу. 
Дзіцятка пагладжу. 
Перагутару ў думках з раднёю. 
Прамаўчу са сваёй раўнёю, 
Паганю бяссонніцу пасвіць 
На жоўтым лубіне. 
Сцішыцца яна на руках у любага. 



* * * 
 
Скінуць клопат употай. 
Ахінуцца травою. 
Акунуцца істотай 
У ц іш і трывогу: 
 
Толькі б Нёман не высах, 
Рыбы-келбы вяліся б, 
Калыхаліся б лодкі 
I ветразь быў лёткі. 
 
Паплыве нерухома 
Дня спякотнага рэштка. 
Хай спяшаецца Нёман, 
Крынічная рэчка. 

* * * 
 
Над дугамі-мастамі Гродна 
Спакойнае дыханне грому. 
На кроны з лісцяў, 

кроны з лілій — 
пяшчота ліўняў 

сініх ліній. 
Нырайце, крылы, ад дажджу 

ў нябёсы! 
Хавайся пад крыло маё, 
Не бойся! 



* * * 
 
А я, як той маленькі муравей. 
Панёс мяне, панёс лісток палётны. 
А ў сэрцы — па зялёнай мураве 
Плывуць, як хмары, белыя палотны. 
Любоўна іх закручваць у сувой. 
Хістацца кладцы па тугой рацэ 
Ды завіхацца праніку ў руцэ. 
Ды бегчы рэху па зямлі сівой. 
Ускінуць, стомленай, сувой на плечы, 
Апёкшы ногі вострымі асокамі, 
Сцяжыну слаць. 
Па той сцяжыне бегчы 
З усходу да заходу 
Сонцу. 

* * *  
 
Расту, 
Расту 
У дубоў на вачах. 
На ціхіх дажджах 
I кастры растуць, нібы на дражджах, 
Зялёныя. 
Іскрынкі рос трашчаць. 
Па чым варона гаруе? 
Скідаю на мох страх. 
Бягу, 

лячу — 
I вось-вось згару я 
На росных кастрах. 



* * * 
 
Прачнулася толькі шчырасць. 
Яшчэ двурушніцтва ў змроку. 
Выбегла з хаты дзяўчына 
Насустрач сваёй мроі. 
 
Смокча туман ручаіну, 
Як парасяты матку. 
Шчаслівая маці сыну 
Гатуе яечка ўсмятку. 
 
Вечар не ўстане са сну. 
Досвітку гэта не дзіўна. 
Абы пела чыста, 

вясну 
Сустракаючы ранкам, Радзіма. 

Інmымнасць  

 
На цёмнай елцы воблачка павісне. 
Пад дах блакітны разрасцецца вішня. 
 
Пакуль намотвае прамень на завязь 
Прырода, 
I ў душы не спее зайздрасць 
(Такая завязь, высыхай у шчэпку! 
Змарней, няшчырасць, прад дабром 

дашчэнту!) 
Хай ёсць і будзе гэтак, як было 
У нашым свеце, ні драбніцы лішняй: 
Мелодый чысціня, дакладнасць ліній 
I пад акном зялёнае крыло. 
 
Нічога не прыдбана ў нашай хаце — 
Ні куфра поўнага, ні перамог яскравых. 
Хай мы валодаем такім багаццем, 
Якога нельга ні купіць, ні справіць: 
 
Нікчэмнасць шчыры наш куток не ганьбіць 
I прагнасць вогнішча любві не тушыць. 
I боязі няма заўчаснай сцюжы. 
I цвёрдая сцяжына пад нагамі. 



* * * 
 
Колькі работы пільнай! 
Абшар урадлівы — мой стол. 
Аперацыя — з градаў пырнік. 
З травінак расце стог. 
 
Мая асістэнтка рагатая. 
Мае вяшчальнікі — пеўні. 
Адказная я? 
Багатая? 
Патрэбная я? 
Напэўна! 
 
Воды рэк і крыніц, 
Песні вятроў, навальніц, 
Водар мядовы грэчкі — 
Мае хатнія рэчы. 
 
Найлепшую ведаю ўцеху — 
Крочыць па вольнаму цэху, 
На плечы ўскінуўшы граблі, 
Каб птушкі ў дзюбы ігралі. 

* * * 
 
Падарыць табе рэчку з жоўтым дном, 
Мурожным берагам, блакітным дахам, 
Лазовым кустам, пяючым птахам, 
Ліпнёвым сонечным духмяным днём? 
 
Навокал рэчкі спакой ляны. 
На даляглядзе цвітуць ільны. 
З другога краю натоўпы дрэў... 
Пацешыў вока і падабрэў... 
 
Табе прыношу я клопат толькі. 
Табе дарую адны згрызоты. 
А з абяцанак ці многа толку? 
Яны мана для душы... 
— Ды што ты! 



* * * 
 
Стаіўся перад захадам дзянёк. 
На плот прыпёрся, як сівы дзядок. 
Прыжмурыў вочы перад ноччу яркай, 
Зацягваецца крэпкаю цыгаркай. 

Буланы 

 
Дрэмле драўляны скакун 

каля блакітнага ложка 
Свайго атамана, 

што ў мроях і снах 
па свету вандруе 

З неразлучным нідзе аўтаматам, 
знойдзеным пад навагодняю ёлкай. 

Добра яму, атаману, 
ездзіць па росных дарогах, 

Піць і купацца у рэках, 
празрыстых люстэрках. 

Рэзкай чаргой з аўтамата 
палохаць зялёных жабак, 

Адпачываць ад паходаў 
пад пільнай аховай бабулі, 

Расці і чакаць з нецярпеннем, 
калі на сапраўдную варту 

У строй урачыста Радзіма 
пакліча салдата... 

 
* * * 
 
Па мураве 

нячутна скачуць конікі, 
Апрануты аднолькава, як школьнікі. 
Нібы пружынкі, 

пстрыкаюць пад неба. 
Аленцы аж карціць ім крыкнуць «но!». 



— Бабуля Тэкля, 
раскажы што-небудзь 

Пра гэтых малюпатых скакуноў. 
— Звядзі павекі, можа, ўбачыш ты, 
Як шые прадзед Юрка хамуты. 
Зацяжна пыхкае пад вус цыгаркаю, 
Мармыча песню, сумную, цыганскую. 
А цыганы яго нібы пачулі, 
Свае раскошныя бароды чухаюць: 
— Ці многа, пане, з хамутоў заробку? 
Ты выйдзі з хаты глянуць на жаробку! 
Хто мяняе, 
У таго хамут гуляе... 
 
Ды Юрку абы мена, 

абы гандаль. 
Ну й выменяў нарэшце— 

глянуць ганьба! 
Хрыбет, як нож. 
Не сесці без сядла. 
Бы на канцэрт, сышлося паўсяла. 
— Каб гэта працягнула пару вёрст, 
Ёй трэба крапівы напхаць пад хвост. 
— А я кабылку адпасу. 

Па леце 
I цела з'явіцца на шкілеце... 
 
I спрыт знайшоўся, 

і скура гладка. 
I шчасцейка малое — 

жарабятка! 
Яно расло, 

свавольнае, 
Буяніла. 
Надзея наша, 

з лысінкай, 
буланае. 

А ножкі тонкія так хутка бегалі, 
Ажно мігцелі шкарпэткі белыя. 
Твая матуля расла паслушкай. 
Была няхітрай зусім пастушкай. 
Ганяе коней за ўсіх са збожжа. 
Ад стомы ног перастаўляць не можа. 
Прывесці коніка дадому — 

мукі: 
Яго кусаюць авадні ды мухі. 
Падвёўшы спрытна пад бераг 

рэчкай, 
На спіну ўскочыла яна жарэбчыку, 
Як п'яўка, учапілася за грыву, — 
У хмары конь рвануўся 

з-пад абрыву. 
 
Я на падворак кінулася — 

божа! — 
Няшчасце ад дзіцяці адклані! 
Адчайны да дурноты толькі можа 
Скакаць на неаб'езджаным кані. 
Сядок і конь 

аднолысавага росту. 



Трымалася, 
пакуль ён нёсся проста. 

Як матане ў адзін, у другі бок! 
Як гопне ў пожню з грывы, 

бы клубок. 
На лес пабег, 

з сябе зваліўшы ношку. 
Дзяўчына збіла бок, 

звіхнула ножку, 
Два дні ляжала, 

як пласт, у ложку. 
Хіба ж улетку надоўга зляжаш? 
На трэці дзень паклыпала на пашу. 
— I нічагуткі са мной не сталася... 
Паправілася — 

зноў на ім каталася. 
Аб'ездзіла каня 

ў маленстве маці. 
Такі быў ладны — 

буланай масці. 
У грывах косы, 

раўчак на спінцы. 
Імчыць, як вецер, 

і раптам спыніцца 
Як укапаны, 

з вялікай рызыкі! 
Толькі ходзяць па скуры дрыжыкі. 
Хай на кірмаш у нядзелю едзем — 
Устанем позна, 

усіх суседзяў 

На паўдарозе пакінем недзе. 
Не трэба пугі. 

Навошта лейцы? 
Трушком, як з грузам. 
Наўскач — улегцы. 
З ім і за плугам 

нястомна ішлося. 
Прамчаўся лёгка па нашым лёсе. 
Вайной 

каня забралі партызаны. 
Не забываў ніколі нас Буланы. 
Задрэмле гаспадар яго ў сядле, 
Прачнецца неспадзеўкі 

у сяле. 
Да роднай хаты 

прыедзе конік. 
Дык мы іх адагрэем, 

пакормім... 
I за вароты выведзем прад свет. 
За імі вецер замятае след. 
Бязлітасная да жыцця вайна. 
Усюды 

гойсае здзічэлая гайня. 
У роднай хаты-пушчы 

на парозе 
Наш партызан на немцаў напароўся. 
Свінцом 

гасцей няпрошаных прыняў. 
I сам паспадзяваўся 

на каня. 



Яму даверыў, непрытомны, 
долю. 

Прывёз Буланы сябрука дадому. 
Абодва ў ранах — 

і конь, і хлопец. 
Мая дзяўчына хусціну схопіць, 
Драўляны тупель набасанож, 
Праз гурбы, 

праз Нёман, 
У пушчу, у ноч... 
Павезлі хлопца 

на падводзе рана. 
Буланы дома сканаў 

ад ранаў... 
Калі забойцы гналі свет да скону, 
Краіну нашу на кавалкі рвалі, — 
Трывогу білі капытамі коні, 
I коннікі дзяцінства ратавалі. 
Жыццём 

плацілі коннікі 
Пароўну 
За хлопчыкаў на скакунах драўляных 
I за маленькіх конікаў зялёных, 
Што пстрыкаюць на сонечных палянах... 

Доля  

 
Яська — старэйшы касец 

і араты у Біскупцах нашых. 
Мудрасцю век надзяліў галаву яго — 

лысую макаўку, 
скроні сівыя. 

Словам дасціпным умее 
аздобіць уласную думку. 

Спрыт яго ногі пакінуў, 
даўно ўжо на пенсіі полькі. 

Толькі ўдалыя рукі могуць кляпаць яшчэ косы. 
Сэрца ж зусім не старэе, 

блакітныя вочы не блякнуць. 
Слабінку адну з маладосці у сэрцы гадуе араты: 
Любіць глядзець на дзяўчат — 

не на бабулек старэнькіх! 
Міма яго прамільгне — 

лётаюць дзеўкі, як птушкі!— 
Зграбная постаць — 

ногі травы пад сабой не ўмінаюць. 
Блакітныя Яськавы вочы ураз пасвятлеюць, 
А вусны скажуць: 
— Галоўнае ў песні не словы, 
Песню запеў сагравае. 

А добрая дзеўка, як песня: 
Твар ды сукенка да твару— 

адны толькі словы для песні. 
А ўся яна, музыка чыстая, 

сэрца запоўніць адразу... 



* * * 
 
Аленка прытвараецца, 

што сонная. 
Аленцы 

маме ў вочы глянуць сорамна. 
Аленка здзіўлена пацепвае плячыма: 
Яна шчаслівая 

без дай прычыны. 
Ёй добра, весела, 

а мама журыцца. 
Дзяўчынка ціха-ціха клікне Жуліка. 
Праз плот праскочаць — 
I ўжо ў ляску. 
I расцягнуліся на вераску. 
Збіраюць спелыя суніцы не рукамі, 
Яны абое ліжуць языкамі. 
Бяздумна, па-разбойніцку усцешаны, 
Ганяюць рэха блытанымі сцежкамі. 
Дзяўчынцы і яе сабачку хораша 
З кустамі, з дрэвамі гуляць у хованкі. 
Як ад пагоні, 

бегчы без аглядкі. 
Асіны дробна пляскаюць у ладкі. 
І х берасцянкі аклікаюць зычна, 
Сасоннік лёгенька шчаку казыча. 
Залезеш у гушчар, а там ядловец 
Знячэўку за руку цябе падловіць. 
Ажэўнік учапіўся за падол, 
Падставіў ножку пень — 

Ты — бац на дол. 
— Дзяцел! 
Дзяцел ты рабы, 
Дзе, скажы, 
Растуць грыбы? 
З-за елкі 

воч пярэстых не касі! 
На, Жулік, на! 
Кусі яго, кусі! 
Ну, ладна, 

хопіць. 
Пакаралі. 
Пераніжу свае каралі. 
— На сонечных палянках 

годзе грэцца. 
Хадзем ужо, цыганка, сена грэбці. 
...На плечы — граблі. 
Важна, як дарослыя, 
Ідуць па лесе 

лугавой дарогаю, 
Адзін другога баючыся крышку. 
Знароку гучна гутараць пра кніжку. 
I Жулік радуецца бессаромна, — 
Нібыта граблі, у зубах саломіна. 
 
Па вясёлай сенажаці 
Ехаў жарт на жарце, 
Беглі цёткі Смешкі 
Подбегам, пешкі. 
Такія рухі! 



Шліфуюць рукі 
Лёгкія граблі. 
Хто найдужэйшы — 
Валкі штурхае. 
Хто галаснейшы, 
Запявае першы: 
— Тумба, тумба, качкі гралі, 
Паваліліся, ды ўсталі. 
Хто найспрытнейшы, 
Той копы вершыць. 
Яны грабуць амаль заўсёды поруч. 
Пакуль што 

бабы пальцамі не поруць, 
Але хітрушча і шматзначна зіркаюць. 
Як мухі, бзікаюць. 
А паспрабуй, вас, цёткі, разбяры! 
Пасмейцеся да часу, да пары... 
Аленка з Толікам спрачаюцца наіўна 
Пра космас і спартыўныя навіны, 
Як ворагі, 

аж сварацца у спрэчцы. 
Апырскваюць адзін другога ў рэчцы. 
Плывуць, 

на супрацьлеглы бераг выйшлі. 
I Жулік з імі — 
трэці, ды не лішні. 

* * * 
— Пусці дзяўчынку 
На вечарынку. 
 
Як крылле лёгкае,. 

у косах бант. 
Гармонікам як дзьмухне музыкант! 
Адчыняйце насцеж дзверы — 
Ідуць кавалеры! 
Млее, млее гурт дзявочы, 
Апускае долу вочы. 
Кавалеры проста ў гурт — 
Кожны выбера пад густ. 
— Я сваю кахагіачку 
Вяду на пагуляначку. 
— Я свайго каханага 
Трымаю зацуглянага. 
Яна, пярынка, кружыцца бясконца. 
Заняўшы кут, ён паглядае коса. 
Непаваротны. 
Яна ж такая модніца. 
Як на абраз, 

ён на дзяўчыну моліцца. 
Яна, капрыза, скача, 

ды не з кожным. 
Сама сабе партнёраў выбірае. 
Смяецца, 

дражніцца, 
з агнём гуляе. 

А хлопцы толькі зіркаюць пагрозна. 



Пад ранак 
схамянулася трывожна: 

— Ой, позна! 
Яны бывалі побач кожны дзень — 
I ў грамадзе, 

і дзе няма людзей. 
Але падвесці звечарынкі ў ночы — 

На гэта трэба мець 
адвагу воўчую! 

А ў Толіка якраз яе няма. 
Ды і Аленка 

хітрая сама. 
Заўсёды выпырхне, 

як матылёк. 
Сачы за ёй у цемрадзі 

здалёк. 
Яна імчала з Жулікам да весніц 
I на ляту выспеўвала песні. 
Знікала раптам з воч яго, 

як дзіва: 
За ёю следам гнаўся той задзіра, 
Каго яна зняважыла на танцах. 
Няшчасце 

з гэтай «дзічкай» можа стацца. 
Ёй даспадобы дзёрзкая гульня: 
Дражніцца з дзецюкамі, 

задзірацца. 
Калі яе хто-небудзь даганяў, 
Спачатку мусіў з Жулікам змагацца. 
Ды трапіўся хітрушчы забіяка, 

Ён вырашыў расправіцца 
з сабакам. 

Заенчыў Жулік, 
застагнаў... 

I сціх... 
I той, як цень, 

шарахнуўся ад іх. 
А Толік бег, 

раз'юшаны і грозны. 
Ды, як заўсёды, ў самы час, 

не позна. 
— Не плач. 
Я ім адпомшчу. 
Я ім дам. 
— I што з таго? 
Мне Жуліка шкада. 
А ён асмеліўся, 

яе пашкадаваў... 
Ён першы раз яе пацалаваў 
I слёзы выцер 

плаксунні любай. 
Няўмела і дрыготка прыгалубіў. 
I тут растаў туман лясны, 

я к сон. 
У галаве праяснілася ўсё. 
Маланкай апаліла навіна: 
Ледзь не загінуў Жулік, 

а яна! 
Яна цалуецца упершыню 
На ўсю жахлівую начную цішыню! 



Яна 
разгублена дамоў прыбегла 

I ціха, каб не чула маці, 
легла. 

Як кацяня, 
пад коўдрай прытаілася... 

I ўсё? 
I анічога не змянілася? 
А што, як заўтра загамоніць вуліца: 
— Аленка з Толікам ужо цалуецца! 
Але назаўтра 

вуліца маўчала. 
Усё было будзённа да адчаю. 
I нават Жулік ціхенька зацяхкаў. 
Аленцы сорамна, 

трывожна, 
цяжка. 

Ушчэнт пашкуматаць бы цішыню! 
Такі звычайны 

вечны той сакрэт? 
Пацалавалася дзяўчына ўпершыню, 
I нават з месца не скрануўся свет. 
Матуля бачыць, 

што з дачкою дзеецца. 
Яна ўспамінамі сваімі дзеліцца: 
Расказвае Аленцы быль, 

не байку: 
— Ах, як твой прадзед 

шкадаваў прабабку! 
I так жыццё яны пражыць сумелі! 

Пара прыйшла, 
дык разам і памерлі. 
I пахаваны ў адной дамоўцы. 
— Падумаць толькі! 
Трэба ж так дамовіцца! 
 
— Дзятлік рабы! 
Хадзем па грыбы! 
 
Ужо на частакол узлезла весела. 
Апамяталася, 
Адкрыла весніцы. 
Ідуць маўклівыя 

па волкім верасе. 
Трывожна ные сэрца — 
Хутка верасень. 
— Хворы Жулік не дагоніць рэха... 
— Заўтра 

мне, Аленка, трэба ехаць. 
— Хіба дзятлы лётаюць у вырай? 
Дзе ж цяплейшы край 

на зімку выбраў? 
— Там мне будзе халадней, 

чым тут, 
Дзяцел 

паляціць у інстытут. 



* * * 
 
Звініць у сэрцы радасць, як жаўрук, 
Якога нельга прывучыць да рук. 
Смяецца свет. 
...I раптам плакаць стане. 
Каханню родная сястра — 

расстанне. 
Ад суму вочы занясе смугой. 
Дзяўчаты пачынаюцца, як песні. 
У песнях шчасце змешана з тугой. 
Харошых песняў часта лёс не песціў. 
Вясна ўзнімае песні на арэлі. 
Для і х сцяжынкі-аблачынкі сцеле, 
Хоць час ляціць, 
я н ы не устарэлі, 
Яшчэ не да ўсіх сэрцаў даляцелі. 

Дзічка 

 
Яны сядзяць, 

абняўшыся, 
у мяце. 

Як грушкі дзве, 
падобныя абліччы, 

Пад дрэвам, 
на якім, 

як зорак, дзічак, 
Сівая пасмачка 

схавалася ў касу... 
— Сусед наклепіць раніцай 

касу, 
Атавы падкашу я 

росным золкам... 
— Спаць!.. 

Спаць пара! — 
злуецца перапёлка. 

Аленка спіць. 
Але не спіцца маці. 
Хусцінка белая 

ў прывялай мяце... 
«Такая суша! 

Агарод засохне...» 
Ці ўпершыню 

абхітраваць бяссонне? 
Былую радасць 

варушыць навошта? 
...На першай песні 



абарвалася дзявоцтва. 
Прыехаў з горада хлопец сталы, 
Прасіў Галіну, каб жонкай стала. 
Зайздросцілі сяброўкі, 

маладзіцы. 
Матуля ўсцешана. 
Бацька рады. 
Дык не знайшла дзяўчына 

іншай рады, 
Як з лёсам невядомым пагадзіцца... 
У маладым жаданні 

зведаць тайну 
Жыцця — 
Імкнемся замуж апантана, 
Жадаючы пазбавіцца навекі 
Матулінай, 

бабулінай апекі. 
Мы, птушкі вольныя, 

часамі сунем пяткі 
У пасткі. 
Прытворымся слабенькімі 

і верым: 
Нам дужае плячо патрэбна вельмі. 
Шчэ невядома 

матчыным пястунням, 
Што гэта выдумка 

самім каштуе. 
Пазбыўшыся 

дзявочых сноў-турбот, 
Жанчыны стануць сталымі 

адразу 
I не баяцца важкага адказу 
За шчасце, 
За сям'ю, 
За ўвесь народ. 
Сумленне свету ўзяўшы 

на парукі, 
Адолеўшы нягоду не адну, 
Яны вядуць штораніцы 

за рукі 
Дзяцей 
Насустрач заўтрашняму дню. 
Ёсць гаспадыня 

у кватэры новай. 
У гарадах 

зусім другія норавы. 
Жывеш тут дзень і год, 

як на станцыі. 
Суеедкі не заходзяць, 

не вітаюцца. 
Маўчыш пры мужу. 
«Прывыкнуць мушу». 
Калі ён з дому выходзіць, 

радая. 
Адна пяеш і слухаеш радыё. 
Па магазінах, 

па рынку ходзіш, 
Смачнейшае шукаеш 

на полудзень. 
А незнаёмыя хлопцы чэпяцца. 



А ногі хочуць танцаваць, 
аж чэшуцца. 

А сэрца ціха па вёсцы ўздыхае. 
Не кахае... 
Бяжыце, цягнікі, далей, 

на поўнач, 
Каб не маўчаць п ры ім, 

не плакаць побач. 
Няхай чыгунка віецца гладка. 
Адной не сумна 

гадаваць немаўлятка. 
З Алёнкаю кугаю, 

галёкаю. 
Жыццё завесіла ружовай пялёнкаю. 
Схавалася ад клопатаў планеты. 
Не маю часу 

глянуць у газеты. 
Як і мяне гайдалі калісьці, 
Гайдаю 

будучышо у калысцы. 
Цягнік загрукаў у шыбіну п'яна: 
— Прывёз дадому 

вашага пана. 
Так цёпла спалі 

маці з дачкой, 
Ружовай, 
Пухленькай, 
Во тачкой. 
— Не трэба пана. 
Мы самі пані. 

— У паняў ад паўдня 
і да паўдня 

Вялікая ахвота да спання. 
Я адаб'ю ім гэтую ахвоту, 
Паслаўшы 

важным паням каля плоту. 
З дачушкаю малой 

гняздо разбурым. 
Мы здымемся 

у вырай да бабулі. 
— Абрыдла мне 

баршчы саліць слязамі, 
Навошта выскачыла 

рана замуж? 
Работы многа 

у калгасе й дома. 
Ну і добра. 
Цячэ праз дзве рукі 
Работа ў дзве ракі. 
Дыміцца над рукамі боршч і каша. 
— Вазьмі на ручкі, — дачушка кажа. 
Без працы граблі 
У застрэшку зяблі. 
У руках — зайгралі. 
Варушы сенца, 
Не трывож сэрца. 
Сярод лёну 
Пасаджу Алёну. 
Кароткі летні дзень. 
Вусы падкруціў ячмень. 



— Прыехаў бацька да цябе, Аленка. 
Стаіць на ганку 

цішэй анёлка. 
Муж з'явіўся хворы і нядужы. 
Ды яна не шкадавала мужа. 
Гаварыла з ім сурова, жорстка: 
— Прагуляў здароўе ды да жонкі? 
А сумленне мучыла начамі: 
— Гэта ж праз цябе 

твой муж няшчасны. 
Без жаночай ласкі невыносна. 
Кінулася шкадаваць. 
Позна. 
 
Мужыкі ідуць не толькі на вайну. 
Па гасцінцах пясчаных адплываюць, 
Нібы белыя аблокі у вясну. 
Адпяваюць іх, адпіваюць, 
Выпраўляючы ў той край, 
Дзе не звоняць ранкам косы, 
Не кугаюць лазовыя гайданкі. 
Робяць вывад мудрыя гадалкі: 
— Сохнуць у лесе ядлоўцы, 
Зелянеюць белыя бярозы, 
Зводзяцца са свету малойцаў... 
 
Наша ўдоўка жалілася скупа: 
Ёй ужо даўно вядома скруха. 
Змыла досвіткам слязу гаручую, 
Зноў за працу спорную, гаючую. 

Навакол якраз буяла лета, 
Наймаці іейшае з усякіх лекаў. 
 
«Якія добрыя навокал людзі!» 
Ты гэтак думала гадзінай шчырай, 
Абняўшы стому на імшаным грудзе. 
Пашкадаваў цябе ч у ж ы мужчына. 
Ён мог тваёй работы не рабіць, 
Ён міма мог пайсці сваёй дарогаю. 
Сказаў: 
— Ты маладая і здаровая. 
Здароўе страціш — 
хто будзе любіць? 
 
* * * 
 
Самой сябе адолець немагчыма. 
Нарэшце свята — 

лета, адпачынак! 
У светлай Свіцязі, як у балеі, 
Свавольна цела сярод хваль бялее. 
Цяпла нікому не шкадуе сонца. 
З табой Міцкевіча сляды 

і сосны. 
Праз слой вады жаўцюсенькае дно. 
Не адзінока тут табе адной. 
Сярод спакойных дрэў 

настрой падлечыш. 
Валі цяжар будзённасці на плечы. 
Далей 



усё цягні, далей цягні. 
Бяжыць жыццё-цягнік. 
Кароткі сон жанчын хай будзе лёгкі. 
Растуць, для шчасця створаны 
Аленкі. 
У горадзе жыве мая сяброўка. 
У цэнтры гулкай вуліцы шырокай. 
Ты, як рака, паміж двума мастамі — 
Між строгаю навукай і мастацтвам. 
Ты з галавы да ног затлумленая працаю. 
О, маеш рацыю! 
Каб шчылінкі ў душу не мела дурасць! 
Каб ні хвілінкі аб сабе падумаць! 
О, пустка-адзінота, 

калі ёсць 
Не выпадковы, не сустрэчны госць, 
А вечны спадарожнік у пакоі! 
Штучны твой спакой у неспакоі! 

Певень 

 
Узляцеў на паветку, 
Крыллямі захлопаў: 
— Кукарэку 

чалавеку! 
Нарадзіўся хлопец! 
— Расці, унучак! 
На ножкі стань. 
Твой бацька недалёка, 
Бацька — там 
Завод будуе, 
А на тым заводзе 
Машыны нітку са смалы 

выводзяць. 
А як выводзяць нітку 

са смалы, 
Не зразумеем: 

я старая, ты малы. 
А мы папасвім курак 

па надворку, 
Каб не зблудзілі, 

забіўшыся ў кусты. 
А кы-ы-ш! 
Непаслухмяныя хвасты! 
Там ліс, 

вялізны, хітрушчы, рыжы. 
Ён занясе ў нару 
I костачкі абліжа. 
Ужо столькі вас панёс 



Ды з-пад самога плота, 
Што гадаваць адбілася ахвота. 
А мы адправім храбрага Алежку 
Да лісавай нары пракласці сцежку. 
— Пакуль твой ваявода 

стане дужы, 
Каптан чырвоны павесь на грушы. — 
Так навучылі людзі 

і мяне. — 
Спалохаецца ліс 

і абміне 
Тваіх чубатак, 

сакатух, нясушак. 
— Аддай жа гэтай Рабачцы асушак. 
Яна яечка знясе, 

напэўна. 
Глядзі ж, унучак, 

не лезь да пеўня, 
Каб ён не дзюбнуў 

знячэўку ў вока... 
Адрос ад пеўня хлопчык 

недалёка. 
Ды ты па росту такі саменькі. 
Няхай склікае 

сваю сямейку. 
А певень важна пазвоньвае шпорамі. 
А хвост трымціць 

каляровымі пёрамі. 
Чырвоны грэбень 

востры, высокі. 

Навокал шыі 
вянок з вясёлкі. 

Калі ж на плот 
ваяўніча ўзлезе 

Ды кукарэкне — 
рэха па лесе! 

I пеўні адгукнуцца за лясамі. 
I бор расчэша 

віхрам бараду. 
—I куркі кукарэкаюць таксама? 
—А куркі запяваюць на бяду. 
Крычалі куры на вайну 

бясконца, 
Выцягнуўшы шыі 

на захад сонца. 
Скруцілі бабы шыю не адну, 
А куры ўсё ж наклікалі вайну. 
Тады і на курэй 

напала немач. 
Як прыйдзе ў хату ненажэрны немец, 
Няўдалы з выгляду, нібы калека, 
Ды загалосіць: 
— Матка, 

яйка! 
Млека! 

— Бяры, каб падавіўся ты, — 
кажу. 

Лавіў няшчасных курак, як каршун. 
— Ды што гэта, бабуля, 

ўсё пра страх? 



Навошта страх табе? 
— Ты вольны птах... 
Круглая бочка — 
Ні дна, ні вечка. 
Ні акна, ні вочка. 
Што гэта? 
— Яечка. 
— Свежанькае. Вып'ем? 
Во, пасыплю соль. 
А зараз вышлем 
Б а я па сон... 
А голас бабчын такі напеўны. 
Унучак скача вярхом на пеўні 
У сне. 

Вандроўнік 

 
Як я хачу быць звычайнай, 

спакойнай і ціхай жанчынай! 
Сталай, разважлівай быць, 

раўнавагі не траціць! 
Цвёрдай хадою ступаць 

па пракладзенай іншымі сцежцы. 
Я ўжо такая і ёсць. 

Часам зрываюся толькі. 
Не, не такая. 

Але такую іграю, артыстка! 
З гадамі расце незвычайнае 

гэта майстэрства. 
Удасканальваю. 

Цяжка самой разабрацца, бывае, 
Дзе я іграю, 

а дзе я ранейшая... 
Цудоўна было б, 

калі б гэткай ахвярай 
Свайго пераўтваральніка 

здолела б я перайначыць — 
Зрабіць супрацьлегласцю: 

не ўраўнаважаным, цвёрдым, 
Дасведчаным, мудрым, 

а полымем, бурай. 
Хоць бы артыстам такім, 

як сама я... 



* * * 
 
Падвёз на станцыю на ўласным коніку 
Дзіцячы дом сваю дачку. 
Паслаў 
На факультэт такі, дзе меншы конкурс. 
Любоў з'явілася 

пасля. 
Яе гасцінна запрашала вёска: 
— Будзь камандзірам. 
Вось журнал 

і войска... 
Як бедная пляменніца, 
Пры горадзе 
Марнела 

ў школе рабочай моладзі. 
Яна заўсёды чырванела трошкі, 
Выводзячы ў журнал 

худыя тройкі. 
Ад успамінаў засмяглі вусны... 
...Выходзіць замуж за вучня. 
Пры ім у класе 

ніхто не пікні. 
Глядзіць і моліцца на перапынках. 
Дагнаў на вуліцы: 
— Выпіў стопку. 
Хачу паставіць нарэшце кропку. — 
Шугае полымя ў прагных зрэнках. — 
Ну, што воліш сабе выбраць, 
Пышная паненка? 

У глыб вачэй зірнула — 
Столькі болю... 
Жыла без сваякоў, 

без патолі... 
Стаіць перад табой — 

харошы, родны. 
Прагоніш — 

галаву з адчаю скруціць.  
Адмовіш — 

рынуцца гатовы з кручы. 
...Ажно ў вушах гудзе ад плётак розных. 
Ёй ад кахання хораша і брыдка. 
I дзіцятка 

пад сэрцам ножкай брыкае. 
— Не плач. 
Кончацца ў школе заняткі — 
Перавязу цябе ў вёску 

да маткі. 
Расце сынок у бабулінай хатцы, 
Як агурок крамяны на градцы. 
I здзейсніўся ж ы ц ц я твайго намер. 
I таямніца радасці адкрыта. 
Настаўніца — 
Артыст і інжынер, 
Паэт, 
Прамоўца, 
Крытык. 
I ні прад кім бязвольнага ныцця. 
I ні хвіліны 

соннага быцця. 



У вечным пошуку, 
У вечным руху. 
Свяці. 
Свяціся. 
Узвышай, 

твары! 
Падняты — 

не ў палон здавацца — 
рукі 

Адзнакаў прагнуць правільных тваіх. 
Не можаш ты стамляцца і старэць. 
Адзённе, валасы і спрыт дзявочы. 
Павінны кожны міг 

з табой шчырэць 
Захопленыя 

ўдумлівыя вочы. 
Якія вочы ў беларускіх хлопцаў! 
Рэнтгенавыя промні з-пад ілба! 
Зрабіцца вучаніцай зноўку хочацца, 
Майстэрствам бездакорным 

спадабацца. 
Гарэць вачам 

даверліва і ясна. 
Не адхінуцца ўбок ім, 

не пагаснуць. 
Не патушыць іх бляск 

ліхой ляноце. 
Звінець табе на самай чыстай ноце! 
Быць першай скрыпкай у аркестры — 

не слабей. 

Крыштальнай чысціні вучыцца 
Ў вучняў. 
— Вы нам не расказалі аб сабе. 
...Усмешка горычы злятае з вуснаў. 
Званок 

рассейвае дзілінкі дробненька. 
— Я раскажу вам пра ката Вандроўніка. 
Загінуў бацька ў баях пад Курскам. 
Жылі мы з мамай 

у ціхім закутку. 
Узімку 

грэліся лучыны акуркам. 
Матуля сшыткі правярае, 

планы піша. 
Па хаце карагоды водзяць мышы. 
Драпежна скачуць па нашым ложку . 
А дзе ты знойдзеш жывую кошку? 
Аднойчы затрымаліся на сходзе. 
Амаль апоўначы дамоў прыходзім. 
Да ног даткнулася мордачка мяккая. 
Нявінна трэцца 

і жаласна мяўкае. 
— Няўжо ты ў лесе пражыў вайну ўсю? 
Няўжо ты з партызанаў вярнуўся? 
Усіх мышэй палавіў, 

пагрэўся. 
Вясною 

знік у зялёным лесе. 
Як з аднагодкамі 

ў дзяцінстве 



білася, 
Катом, 

сваім заступнікам, 
гразілася. 

— Ён з'явіцца ў начы 
за цень цішэй 

I вас прыдушыць, 
нібы мышэй. 

Дзяўчаты часам пачнуць хваліцца 
Пра сваякоў 

у далёкіх сталіцах. 
Я ўспамінаю тады пра коціка. 
З вачэй па-здрадніцку слязіна коціцца. 
Я тваю свой прыкрываю валасамі. 
Са мною коцік пушысты 

адзін... 
— А мы цяпер заўсёды будзем з Вамі. 
Мы Вас нікому 

крыўдзіць не дадзім. 

Радзіме  

 
Не проста даваць клятву 
На вернасць табе да смерці. 
Ступіць на тваю кладку, 
Глынуць хмельнага смеху. 
 
Навошта весці гаворку 
Пра веліч жывой мовы? 
Вазьму яе спелую гронку, 
Пачну шаптаць замовы. 
 
Крыштальнасць твайго сумлення 
Жыцця найсвятлейшая мэта. 
Хай маюць усе пакаленні 
Аблічча твайго прыкметы. 
 
Хай дзеці твае гуртам 
Сеюць шчаслівыя гоні! 
Хай песні на ўсю магутнасць! 
Хай з цэлага свету госці! 
 
Слабасць адну маеш — 
Шчырасць да людства працы. 
Умееш касіць і прасці, 
Разумна маўчаць і марыць. 
 
Мне цёпла, утульна, лёгка. 
Нішто так не грэе погляд, 
Як вопратка з твайго лёну, 



Акраец шэрага поля. 
 
Хай сіла ў чатыры столкі 
Мае скруціць карэнні, — 
Прад імем тваім толькі 
Апушчуся на калені. 
 
Змест 

 
*** Выпрабавання час настане  
*** Блізкі лес — зялёны  
*** Хочаш, вымыю кашулю, адзінокі хлопец?..  
*** Нёман — сцяжына спешная  
*** Сіняя-сіняя пушча  
Рэкі  
***Зрабі мне маленькую ласку  
*** Хіба мне сніцца?  
***Закіпела бульба ў чыгуне...  
*** Багі маіх сцяжынак босых...  
Зпітавапасць  
***Добрыя людзі, пусціце пагрэцца  
*** Чаго ж вы, госці, памоўклі?..  
*** Ускінуўшы рукі, як ветразі  
*** Між намі падзел зямнога?  
*** Высокую ноту бяру я  
*** Сакавік захліопаў на дарозе  
*** Хмурае вока расплюшчыў  
*** Жыць не магу іначай  
*** Не мары ты мяне зморам  
*** ІІадымацца санліўцы былой  
*** Я свае бяссонныя  
*** Скінуць клопат употай  
*** Над дугамі-мастамі Гродна  
*** А я, як той маленькі муравей  
*** Расту, расту  
*** Прачнулася толькі шчырасць  
Інтымнасць  
** Колькі работы пільнай!  
*** Падарыць табе рэчку з жоўтым дном  
*** Стаіўся перад захадам дзянёк  
Калініна.  
Буланы  
Дзічка  
Певень  
Вандроунік  
Радзіме  

Бічэль-Загнетава Д. 
Доля. Вершы. Мн., «Мастацкая літаратура», 1972. 
 

У новай кнізе паэтэса працягвае размову аб долі 
вясковай жанчыны, аб яе шчасді і штодзённых клопатах. 
Гэта вершы і вершаваныя апавяданні пра людзей прады, аб 
родным краі. 

